Samstarf Styrktarfélags lamaðra og fatlaðra og Öskjuhlíðarskóla

 

Þjálfunin skilar sér betur í starfsumhverfi barnanna

Á fjórða tug nemenda í Öskjuhlíðarskóla sækir sjúkra- og iðjuþjálfun í skólanum sjálfum en fjórir starfsmenn Æfingastöðvar Styrktarfélags lamaðra og fatlaðra starfa þar nokkra morgna í viku á vegum SLF. Skólastjóri Öskjuhlíðarskóla segir samstarfið styrkja starf skólans og sjúkra- og iðjuþjálfarnir eru sannfærðir um að þjálfun í starfsumhverfi barnanna skili góðum árangri.

-------

Samstarf Styrktarfélags lamaðra og fatlaðra og Öskjuhlíðarskóla hófst í þeirri mynd sem það er nú haustið 2000 og hefur gengið mjög vel. „Meginmarkmiðið var að koma þjálfun barnanna inn í skólann, þangað sem börnin eru megnið af sínum tíma. Hér erum við á starfsvettvangi barnanna og getum veitt kennurum, öðrum starfsmönnum skólans og foreldrum, leiðbeiningar og ráðgjöf,“ segir Jórunn Hafsteinsdóttir, sjúkraþjálfari, sem er ein starfsmanna SLF í Öskjuhlíðarskóla.

Einnig starfa Ragnheiður Lúðvíksdóttir, iðjuþjálfi, S. Hafdís Ólafsdóttir og Þorbjörg Guðlaugsdóttir, sjúkraþjálfarar, í skólanum. Ragnheiður er alla þriðjudagsmorgna í skólanum og sjúkraþjálfararnir þriðjudags- og fimmtudagsmorgna. Auk þess hefur Jórunn átt samstarf við íþróttakennara Öskjuhlíðarskóla á föstudagsmorgnum. Þá koma nemendur úr 3.-5. bekk skólans, sem þurfa á hreyfiþjálfun að halda, í hóptíma og fylgir aðstoðarmaður hverjum þeim nemanda sem þess þarf.
Samvinnan eflir starf skólans

Einar Hólm Ólafsson, skólastjóri Öskjuhlíðarskóla, segir sjúkra- og iðjuþjálfun Styrktarfélagsins vera veigamikinn þátt í þjónustu skólans. „Fyrir um 20 árum réð skólinn til sín sjúkra- og iðjuþjálfa í hlutastarf en það reyndist ekki vel þar sem starfsmönnunum fannst þeir of einangraðir í starfi. Þegar málefni grunnskólanna voru færð frá ríki til sveitarfélaga komu upp álitamál um hvort þessi þjálfun ætti ekki að heyra undir heilbrigðisráðuneytið. Við hófum viðræður við Styrktarfélagið, fyrst og fremst til að þau börn, sem þurfa þessa þjónustu, fengju hana og einnig til að losa foreldra við stöðugar ferðir með börn sín milli staða. Mér finnst þetta fyrirkomulag feikilega gott. Ekki einungis til að fá þetta fólk til að vinna með börnunum heldur ekki síður að fá þessa starfsemi inn í skólann. Mikilvægt er að kennarar og starfslið skólans kynnist því fólki sem þjálfar börnin, þeir geti fengið ráðgjöf frá fagfólki og átt samráð við það. Það eflir starf skólans að geta veitt nemendum svo víðtæka þjónustu,“ segir Einar Hólm.
Vinnuumhverfi hvers nemanda skoðað

Í upphafi skólaársins skoða starfsmenn Styrktarfélagsins vinnuumhverfi hvers nemanda, t.d. stóla og borð, og reyna að koma til móts við þarfir hvers nemanda.
„Börnin eru skoðuð og metin með tilliti til hreyfifærni. Þá er gerð einstaklingsáætlun og leiðbeiningar þar sem reynt er að virkja kennara, foreldra og leiðbeinendur eins og hægt er. Við skoðum öll hjálpartæki, sem börnin nota, í samvinnu við stoðtækjafræðinga og finnum út hvað hentar hverju barni best,“ segir Jórunn.

Ragnheiður segir hennar hlutverk sem iðjuþjálfa aðallega falið í því að veita starfsmönnum skólans ráðgjöf. „Í Öskjuhlíðarskóla eru fleiri starfsmenn á hvern nemanda en í almennum skólum og geta þeir því tekið betur þátt í þjálfun barnanna,“ segir Ragnheiður. 

Starfsmenn ÆSLF hafa aðstöðu í herbergi í kjallara skólans þar sem eru ýmis æfingatæki, auk þess sem þeir hafa afnot af leikfimisalnum. Öskjuhlíðarskóli keypti ýmis tæki þegar samstarf skólans við Styrktarfélagið hófst, s.s. hlaupabretti, hjól og rólu, og hefur tækjunum smám saman fjölgað. 
Einn veggur æfingaherbergisins er þakinn myndum af sólbökuðum líkömum stæltra karla og kvenna sem hnykla vöðvana. Þjálfararnir gefa þá skýringu að hópur af strákum úr eldri bekkjum skólans noti salinn reglulega til að fara í æfingar í bekkpressu með íþróttakennara. Þrír veggir voru þaktir þessum myndum sem strákarnir höfðu sjálfir klippt út og hengt upp þegar starfsmenn ÆSLF komu til starfa í skólanum. Þjálfararnir segjast hafa leyft nokkrum myndunum að vera áfram þar sem á myndunum séu jú fyrirmyndir strákanna og það virki örugglega hvetjandi á nemendur þegar þeir eru að púla á hlaupabrautinni að geta litið þessa kraftajötna augum.

„Konurnar, sem sinna þessu, eru góðri aðstöðu vanar og erum við þakklát fyrir að þær geri sér aðstöðuna hér að góðu,“ segir Einar Hólm, skólastjóri. Hann segir að íþróttasalur skólans, sem upphaflega hafi verið ætlaður til bráðabirgða, hafi nú verið í notkun í aldarfjórðung en skólinn var stofnaður árið 1975. Hann segir að Fræðsluráð Reykjavíkur hafi ákveðið að Öskjuhlíðarskóli og Safamýrarskóli, sem er sérskóli fyrir fötluð börn, verði sameinaðir fyrir árslok 2004. „Ef það á að gerast hér tel ég að það þurfi að gera eitthvað varðandi byggingarmál skólans. Þá gæti hugsanlega verið horft til byggingar íþróttahúss,“ segir Einar Hólm.
 

Geta sinnt fleiri nemendum

Alls hafa starfsmenn Styrktarfélagsins eftirlit með hátt á fjórða tug nemenda en í Öskjuhlíðarskóla eru alls 98 nemendur. „Við hefðum aldrei getað sinnt öllum þessum hópi á Háaleitisbraut en með þessum hætti komast fleiri að en áður,“ segir Jórunn. Börnin þurfa að koma með beiðni frá lækni til að fá þessa þjónustu ÆSLF í Öskjuhlíðarskóla. 
Flest koma börnin í sjúkraþjálfun einu sinni í viku en að auki hafa þau æfingadagbók þar sem þeim eru settar fyrir æfingar sem foreldrar og leiðbeinendur barnanna fara yfir með þeim í vikunni. „Þeim finnst alltaf gaman að koma hingað í æfingar. Börnin eru að sjálfsögðu misupplögð og þarf að taka mið af því,“ segir Hafdís. Hún segist sannfærð um að börnin fái mikið út úr þjálfuninni á skólatíma og í þeirra umhverfi. „Börnin eru betur upplögð og einbeita sér betur á skólatíma en eftir langan skóladag þegar þau eru orðin þreytt,“ segir Hafdís. 
Þjálfararnir segja það hafi komið þeim á óvart hve gott starf sé unnið í Öskjuhlíðarskóla með þeim fötluðu börnum sem þar stunda nám. Mikið sé lagt upp úr hreyfingu, útivist og sköpun. Það sjáist glögglega á göngum skólans, alls staðar hangi skemmtilegar og litríkar myndir eftir nemendur skólans og greinilegt sé að í skólanum líði börnunum vel.
 

